
 

 
ᐱᕙᓪᓕᐊᔪᑦ ᓴᖅᑭᑕᐅᔪᑦ 

ᑲᒥᓯᓇ ᑯᓱᒐᖅ ᑐᓴᖅᑎᑦᑎᕗᖅ ᑐᓂᔭᐅᓂᐊᖅᑐᓂᒃ 2018−ᒥ ᓄᓇᕗᒻᒥ ᑲᒥᓯᓇᒧᑦ ᑐᓂᔭᐅᓲᓂᒃ 
 

ᐃᖃᓗᐃᑦ, ᓄᓇᕗᑦ (ᐊᐃᕆᓕ 26, 2019) − ᑲᒥᓯᓇ ᓇᓕ ᑯᓱᒐᖅ, ᑲᒥᓯᓇᒋᔭᐅᔪᖅ ᓄᓇᕗᒻᒧᑦ, ᐅᓪᓗᒥ ᑐᓴᖅᑎᑦᑎᖅᑲᐅᕗᖅ 
ᑐᓂᔭᐅᓂᐊᖅᑐᓂᒃ 2018−ᒥ ᓄᓇᕗᒻᒥ ᑲᒥᓯᓇᒧᑦ ᑐᓂᔭᐅᓲᓂᒃ. ᑐᓂᔭᐅᓂᐊᖅᑐᑦ ᐃᒡᓗᓕᖕᒥᐅᑕᖅ ᓲᓴᓐ ᐊᕕᙵᖅ ᐊᒻᒪ ᐸᓐᓂᖅᑑᕐᒥᐅᑕᖅ 
ᔭᐃᑯ ᐃᓱᓪᓗᑕᖅ ᐊᑐᓂ ᑐᓂᔭᐅᓂᐊᖅᑑᒃ $5,000−ᓂᒃ, ᓇᓗᓇᐃᒃᑯᑕᕐᒥᒃ ᑲᒥᓯᓇᒥᙶᖅᑐᒥᒃ  
 
"ᐅᐱᓐᓇᑦᑎᐊᖅᑐᖅ ᐃᓕᑕᕆᔭᐅᔾᔪᑎᑖᖅᑎᓐᓂᐊᖅᖢᒋᒃ ᓲᓴᓐ ᐊᕕᙵᖅ ᐊᒻᒪ ᔭᐃᑯ ᐃᓱᓪᓗᑕᖅ ᐃᑲᔪᕐᔪᐊᖃᑦᑕᖅᓯᒪᓂᖏᓐᓄᑦ ᓄᓇᕗᒻᒥ 
ᑕᑯᒃᓴᐅᔪᓂᒃ ᓴᓇᐅᒐᕆᔭᐅᓲᓂᒃ", ᐅᖃᖅᐳᖅ ᑲᒥᓯᓇ ᑯᓱᒐᖅ.  
 
ᐊᑯᓂᐊᓗᒃ ᓴᓇᙳᐊᖅᑎ, ᔭᐃᑯ ᐃᓱᓪᓗᑕᖅ, ᓴᓇᙳᐊᒃᑲᒻᒪᕆᐊᓗᒃ ᑭᒡᒐᖅᑐᖅᑎᑦᑎᐊᕙᐅᔪᖅ ᐃᓄᖕᓂᒃ ᓴᓇᙳᐊᖅᑕᐅᕙᒃᑐᓄᑦ. ᔭᐃᑯ 
ᐃᓱᓪᓗᑕᖅ ᐃᓚᐅᖃᑦᑕᖅᓯᒪᔪᖅ ᖃᔅᓯᑲᓪᓚᖕᓄᑦ ᑕᑯᒃᓴᐅᑎᑦᑎᔪᓄᑦ ᑕᑯᒃᓴᐅᑎᑉᐸᒃᖢᓂᒋᑦ ᓴᓇᙳᐊᖃᑦᑕᖅᑕᖏᑦ ᓇᓂᕈᓘᔭᖅ ᑲᓇᑕᒥ. 
16−ᓂᒃ ᐅᑭᐅᖃᖅᑎᓪᓗᒍ ᓴᓇᙳᐊᖅᐸᓕᓚᐅᖅᓯᒪᔪᖅ, ᔭᐃᑯ ᓴᓇᙳᐊᖅᓯᒪᔭᖏᑦ ᐊᒥᓱᒻᒪᕆᐊᓘᓕᖅᑐᑦ ᐊᒻᒪ ᐊᒥᓱᑦ ᒪᒃᑯᒃᖢᑎᒃ 
ᓴᓇᙳᐊᖅᑏᑦ ᑕᑎᖃᓲᖑᕗᑦ ᐱᒃᑯᒋᔭᐅᓪᓗᓂ ᐊᒻᒪ ᑕᑯᓐᓇᒐᒃᓴᑦᑎᐊᕙᕆᔭᐅᓪᓗᓂ. ᔭᐃᑯ ᐃᓱᓪᓗᑕᖅ ᓴᓇᙳᐊᖃᑦᑕᖅᑕᖏᓐᓂᒃ 
ᓴᓇᙳᐊᑦᑎᐊᓲᖅ, ᑲᔪᖏᖅᓴᐃᒐᔪᒃᐳᖅ ᑎᓕᐅᕆᒐᔪᒃᐳᕐᓗ ᖃᔅᓯᑲᓪᓚᖕᓂ ᐃᓄᖕᓂ ᓴᓇᙳᐊᕈᓐᓇᖅᑐᓂᒃ ᓴᓇᙳᐊᖏᓐᓇᖃᑦᑕᖁᓪᓗᓂᒋᑦ 
ᐊᕐᕌᒍᒐᓴᕐᓄᑦ ᐊᒡᒋᖅᑐᓄᑦ. 

 
ᐃᓄᒃᑐᑦ ᐅᓂᒃᑳᖅᑐᐊᓲᖅ, ᖁᙱᐊᖅᑎᑦᑎᓲᖅ/ᑕᕐᕆᔭᐅᓯᐅᖅᑕᐅᖃᑕᐅᓲᖅ, ᑎᑎᕋᓲᖅ/ᐃᓕᓐᓂᐊᖅᑎᑦᑎᓲᖅ ᐊᒻᒪ ᐊᓐᓄᕋᔾᔨᐅᓲᖅ, ᓲᓴᓐ 
ᐊᕕᙵᖅ ᑕᑯᒃᓴᐅᔪᓂᒃ ᓴᓇᔪᓐᓇᑦᑎᐊᖅᑐᖅ ᐃᓄᐃᑦ ᐃᓕᖅᑯᓯᖏᓐᓂᒃ ᒪᓕᒃᖢᓂ ᓱᓕ ᐊᓐᓄᕋᔾᔨᐅᖏᓐᓇᕈᓐᓇᖅᑐᖅ. 25 ᐅᑭᐅᑦ ᐅᖓᑖᓂ, 
ᓲᓴᓐ ᐊᕕᙵᖅ ᖃᔅᓰᖅᓱᑲᓪᓚᒃᖢᓂ ᐱᓕᕆᖃᑕᐅᖃᑦᑕᖅᓯᒪᕗᖅ ᓴᖅᑭᑕᐅᕙᓪᓕᐊᔪᓂᒃ ᖃᐅᔨᑎᑦᑎᖃᑦᑕᖅᓯᒪᓪᓗᓂᓗ ᖃᐅᔨᒪᓂᕆᔭᒥᓂᒃ 
ᐃᓄᐃᑦ ᐃᓕᖅᑯᓯᒃᑯᑦ ᐱᓕᕆᔾᔪᓯᖏᓐᓂᒃ, ᐱᐅᓯᖏᓐᓂᒃ, ᐅᓂᒃᑳᖅᑐᐊᖏᓐᓂᒃ ᐊᒻᒪ ᐃᙱᐅᓯᖏᓐᓂᒃ. ᓲᓴᓐ ᐊᕕᙵᖅ 
ᐱᓕᕆᔪᓐᓇᑦᑎᐊᖅᑐᖅ ᔭᒐᑎᑦᑎᑦᑕᐃᓕᒪᓪᓗᓂ ᐊᒻᒪ ᓴᐳᔾᔨᓪᓗᓂ ᐃᓄᐃᑦ ᐃᓕᖅᑯᓯᖏᓐᓂᒃ, ᐱᖅᑯᓯᖏᓐᓂᒃ ᐊᒻᒪ ᐱᐅᓯᑐᖃᖏᓐᓂᒃ 
ᑕᑯᒃᓴᐅᑎᑦᑎᓲᖑᓪᓗᓂᓗ ᐊᓐᓄᕋᔾᔨᐅᕐᓂᒃᑯᑦ.  
 
ᓄᓇᕗᒻᒥ ᑭᒡᒐᖅᑐᖅᑎᐅᑉ ᑐᓐᓂᖅᑯᓯᐊᖅᑎᑦᑎᖃᑦᑕᕐᓂᖅ ᓴᖅᑭᑕᐅᓚᐅᖅᓯᒪᕗᖅ ᑲᒥᓯᓇᐅᓚᐅᖅᓯᒪᔪᒧᑦ ᐋᓐ ᒥᑭᔾᔪᒃ ᕼᐋᓐᓴᓐ−ᒧᑦ 
ᐅᐱᒋᔭᐅᖁᓪᓗᒋᑦ ᓴᓇᙳᐊᖅᐸᒃᑐᑦ ᓴᖅᑭᑦᑎᕙᓪᓕᐊᓲᑦ ᓄᓇᕗᒻᒥ ᓴᓇᙳᐊᖅᑎᓂᒃ. ᓂᕈᐊᒐᒃᓴᓕᐊᖑᔪᑦ ᕿᒥᕐᕈᔭᐅᓲᖑᕗᑦ ᓂᕈᐊᖅᑎᑦ 
ᑲᑎᒪᔨᕋᓛᓄᑦ, ᑲᑎᒪᔩᑦ ᑖᒃᑯᓄᖓ ᖃᐅᔨᒪᑦᑎᐊᖅᑐᑦ ᓴᓇᙳᐊᖅᑕᐅᕙᒃᑐᓂᒃ ᐊᒻᒪ ᐃᓕᖅᑯᓯᕆᔭᐅᔪᓂᒃ ᓄᓇᕗᒻᒥ. ᓂᕈᐊᒐᒃᓴᐅᔪᑦ 
ᖃᐅᔨᔭᐅᖃᑦᑕᕐᓂᐊᖅᐳᑦ ᓴᓇᙳᐊᖅᑕᐅᕙᒃᑐᑦ ᐱᐊᓂᒃᑕᐅᑦᑎᐊᖅᓯᒪᒑᖓᑕ ᐱᐅᓂᖏᓪᓗ ᐊᒻᒪ ᐊᒃᑐᐃᔾᔪᑎᖃᕌᖓᑕ ᓴᓇᙳᐊᖅᑕᐅᔪᓄᑦ. 

ᑐᑭᓯᒋᐊᒃᑲᓂᕈᑎᒃᓴᓄᑦ ᖃᐅᔨᒋᐊᕐᕕᒋᓗᒍ: 
ᔫᓇ ᐅᓛᔪ, ᓯᕗᓕᖅᑎᐅᑉ ᐃᑲᔪᖅᑎᖓ 
ᓄᓇᕗᒻᒥ ᑲᒥᓯᓇᐅᑉ ᑎᑎᕋᕐᕕᐊ  

